
   Çĕршыв чечекленет

   Василий Волгин | Сăвă

   Янра, хаваслă юррăмăр

Хĕрӳллĕ ĕçсенче.

Татах çĕн юрă пуçлăпăр

Тăван çĕршыв çинчен.



Нимле çĕршыв, нихçан курман

Пур чаплă ĕçсене

Тăван çĕршыв пуçарчĕ ман,

Çĕршыв чечекленет.



Атăлпа Дон каналĕнче

Юхать шыв кĕрлесе,

Тинĕсĕсем пĕр-пĕринчен

Вăй илчĕç, пĕрлешсе.



Пин-пин канал тăрăх шывсем

Сарăлайса юхсан,

Кăнтăр енчи çеçенхирсем

Ешерчĕçĕ пуян.



Мухтавлă партие пула

Чечекленет çĕршыв.

Илемленет ялпа хула,

Чĕреçĕм, юрă хыв.



Чун савăнать, вăй-хал ӳсет

Çак аслă ĕçсенче.

Ырми-канми ĕçлес килет

Телейлĕ кунсенче.

  